پاکستان (دوسری سطح کی نگرانی کی فہرست)

پاکستانی حکومت انسانوں کی غیر قانونی تجارت کی روک تھام کیلئے مروجہ کم سے کم معیاروں کو بھی مکمل طور پر پورا نہیں کرتی؛ تاہم وہ ایسا کرنے کیلئے نمایاں کوششیں کر رہی ہے۔ رپورٹ کرنے کی مدت کے دوران حکومت نےجسم فروشی کی غرض سے انسانی اسمگلنگ کرنے والوں کے خلاف تحقیقات کرنے، مقدمات قائم کرنے اور   سزائیں دلوانے کے اقدامات   کا دائرہ بڑھاتے ہوئے  اہم کوششیں کی ہیں ۔ حکومت نے انسانوں کی تجارت اور انسانوں کی اسمگلنگ کے خلاف قومی سٹریٹجک لائحہ عمل میں ترمیم کی اور اس کی 2020 تک توسیع  کی اوررائیٹس آف دی چائلڈ آپشنل پروٹوکول آن آرمڈ کانفلکٹ یعنی مسلح تنازعات میں بچوں کے حقوق کے عبوری ضابطوں کے بارے میں اقوام متحدہ کے کنونشن کی توثیق  کی ۔صوبہ سندھ نےقرض کے عوض جبری مشقت کی ممانعت کرنے والے ایک قانون کی منظوری دی اور سندھ اور پنجاب دونوں صوبائی حکومتوں نے ایک ایسا قانون منظور کیا جس کے تحت جنسی کاروبار کیلئے بچوں کی تجارت اور جبری مشقت کو جرم قرار دیتے ہوئےسخت سزائیں تجویز کیں۔ بلوچستان صوبے نے نومبر 2016 میں بچوں کے تحفظ کے ضلعی یونٹ تشکیل دینے کے قانون کی منظوری دی۔ ان یونٹوں کا مقصد کیس کیلئے انتظامی سہولتیں فراہم کرنا اور بدسلوکی کا شکار ہونے والے بچوں کیلئے، جن میں تجارت کا ہدف بننے والے بچے بھی شامل ہیں، اس بات کو یقینی بنانا تھا کہ وہ مناسب سرکاری سہولیات حاصل کر سکیں۔ صوبہ پنجاب نے تشدد کا شکار ہونے والی خواتین کیلئے پہلی محفوظ پناہ گاہ قائم کی جو مکمل طور پر مربوط   ہے  اور سندھ نے خواتین کیلئے محفوظ پناہ گاہ کیلئے بجٹ میں اضافہ کر دیا۔پنجاب نے بتایا کہ اُس نے اینٹوں کے بھٹوں سے 79,000  بچوں  کی نشاندہی کی اور انہیں آزاد کرایا جن میں سے کچھ   ممکن ہے قرض کے عوض  جبری مشقت کے متاثرین ہوں۔ تاہم حکومت نے رپورٹ کرنے کی پچھلی مدت کے مقابلے میں اپنی کوششوں  میں کوئی اضافہ ظاہر  نہیں کیا ہے۔ مجموعی طور پر حکومت کی طرف سے  انسانوں کی تجارت سے متعلق قانون  کے نفاذ کی  کوششیں ناکافی رہیں۔  باوجود اس کے کہ پاکستان میں انسانوں کی تجارت کا سب سے بڑا مسئلہ قرض کے عوض جبری محنت  یعنی  بانڈڈ لیبر کا ہے، صرف پنجاب کی حکومت نے قرض کے  عوض جبری محنت کے لیے سزا کے واقعات کی رپورٹ دی  اور سزاؤں کے ایسے واقعات کی تعداد بہت کم یعنی  2015 میں 7  سزاؤں کے مقابلے میں 2016 میں صرف 10تھی۔ انسانوں کی تجارت کے جرائم میں سرکاری اہلکاروں کا ملوث ہونا بدستور ایک سنگین مسئلہ رہا۔ پھر بھی حکومت نے کسی اہلکار کے ملوث ہونے سے متعلق کسی تحقیقات یا سزاؤں کے بارے میں کوئی رپورٹ نہیں دی ہے۔حکومت کی طرف سے تحفظ فراہم کرنے کی کوششیں کمزور رہی ہیں۔ صوبائی حکومتوں کی جانب سے بدسلوکی کا شکار ہونے والوں کی شناخت میں انتہائی کمی دیکھی گئی  اورشناخت کیے گئے کل متاثرین کی بہت کم تعداد کو   بحالی سروسز کے حوالے کیا گیاجو کہ بہت   ناکافی اور  غیر مستقل  تھیں ۔کیونکہ حکومت نےایک ایسے تحریری منصوبے کیلئے کافی ذرائع مختص کر دئے  ہیں جس کا  اگر اطلاق ہو جائے تو اس سے کم سے کم  معیاروں کی تکمیل کیلئے نمایاں کوششوں کی عکاسی ہو گی ۔ پاکستان کو انسانوں کی تجارت کا شکار ہونے والوں کے تحفظ کے ایکٹ کے حوالے سے استثنیٰ دیا گیا  تھا ۔ اگر ایسا نہ کیا گیا ہوتا تو پاکستان کی پوزیشن کم کر کے اسے تیسری سطح پر لایا جاتا۔  یوں اس استثنیٰ کی وجہ سے پاکستان نگرانی کی فہرست میں مسلسل چوتھے سال  اپنی دوسری سطح کی پوزیشن پر برقرار رہا۔
پاکستان کیلئے سفارشات و تجاویز

مناسب   ضابطوںکا سختی سے احترام کرتے ہوئے، خاص طور پر جبری اور   قرض کے عوض جبری محنت کروانے والوں کے خلاف قانونی چارہ جوئی اور قصوروار ٹھہرا کر سزائیں دینے کے اقدامات میں اضافہ کیا جائے ، انسانی تجارت کے خلاف قانون  کی منظوری دی جائے جو ہر قسم کی  انسانی تجارت کی  ممانعت کرے اورسزائیں تجویز کرے۔  اس میں، جبری طریقوں کے تقاضے کے بغیر ، 18 برس سے کم عمر کے افراد کی  جسم فروشی کے لیے  تجارت کو بھی شامل کیا  جائے اور  سخت سزاؤں کا تعین کیا جائے۔مردوں اور لڑکوں سمیت انسانی تجارت کا شکار ہونے والوں کیلئے مخصوص سہولتوں کو بڑھانے کیلئے اضافی وسائل فراہم کئے جائیں اور اس بات کو یقینی بنایا جائے کہ شکار ہونے والے افراد  کو اُن اقدامات کیلئے سزا نہ دی جائے جو اُن کی تجارت کے نتیجے میں سامنے آئے۔ انسانی تجارت میں حکومت  کی  ملی بھگت کے مستند الزامات کی تفصیلی چھان بین کی جائے اور  اُن عہدیداروں کے خلاف  سخت قانونی کارروائی کی جائے اور سزائیں دی جائیں جو اس تجارت میں معاون ثابت ہوئے۔متاثرہ افراد کی شناخت اور بحالی کی سہولتوں تک اُن  کی رسائی کے لئے صوبائی سطح پر معیاری ضابطوں کی تشکیل، ترسیل اور استعمال کو یقینی بنایا  جائے۔قرض کے عوض جبری  مزدوروں   کے لیے،  آزادی کے بعد   شناختی دستاویز  اور سرکاری  خدمات  تک رسائی کی سہولتوں میں اضافہ کیا جائے، کارکنوں کیلئے بھرتی کی تمام فیسوں کو ختم کرنے کے اقدامات اختیار کئے جائیں۔ انسانی تجارت اور انسانی اسمگلنگ کے درمیان واضح فرق   کی وضاحت کرنے والی پالیسیاں  جاری کی جائیں اور سرکاری عہدے داروں کو   اس بارےمیں تربیت فراہم کی جائے۔ انسانی تجارت سے نمٹنے کےلیے صوبائی حکومتوں کی صلاحیت کو مضبوط بنایا جائے ، جن  قرض کے عوض جبری مزدوری  ، تفصیلی تربیت ،  آگاہی میں اضافہ کرنا، فنڈز مختص کرنا، کام کرنے والوں کیلئے مربوط نظام تشکیل دینا،اور صوبائی سطح پر انسانی تجارت کے انسداد کیلئے عملی منصوبے بنانا ، انسانی تجارت سے متعلق مواد  اکٹھا کرنے، اس کے تجزئے اور اس کی درست رپورٹ پیش کرنے کی کوششوں کو بہتر بنانا شامل ہیں  اور یہ مواد انسانوں کی امگلنگ    کے مواد سے مختلف ہونا چاہئیے اور یہ  اقوام متحدہ کے 2,000 TIP پروٹوکول  کے تقاضوں سےہم آہنگ ہو۔
قانونی چارہ جوئی
حکومت کی طرف سے انسانی سمگلنگ کے خلاف قانون لاگو کرنے کی ملی جلی کوششوں کا اظہار ہوا۔ جسم فروشی کیلئے انسانی سمگلنگ کے خلاف قانون لاگو کرنے کی کوششوں میں اضافہ ہوا اور صوبہ سندھ ، بلوچستان اور دارالحکومت اسلام آباد نے پہلی مرتبہ اس سلسلے میں معلومات  فراہم کیں۔ تاہم مزدوروں کی غیر قانونی  تجارت جس سطح کا مسئلہ تھا اس کے مقابلے میں اس  کے خلاف قانون نافذ کرنے کی کوششیں   ناکافی رہیں۔  قانون کے تحت انسانی تجارت کی تمام قسموں کو جرم قرار نہیں دیا گیا۔ مارچ 2016 میں ترمیم  کی گئی پاکستان کے پینل کوڈ (PPC) کی شق 269-A  بیرون ملک اور ملک کے اندر جبری مشقت  اور جنسی مقصد سےعورتوں کی تجارت  کی ممانعت کرتی ہے ۔ تاہم شق  369-A میں 18 سال سے کم عمر بچوں کے جنسی دھندے کی وضاحت انسانی تجارت  کے طور پر نہیں کی گئی جو کہ 2000 UN TIP  پروٹوکول معیار ہے۔شق  369-A- میں سزاؤں کی مدت 5 سے 7 سال تک ہے یا پھر 5 لاکھ سے 7 لاکھ پاکستانی روپے کا جرمانہ (4,790 ڈالر سے 6,710 ڈالر) یا پھر دونوں یعنی قید اور جرمانہ ایک ساتھ ہو سکتا ہے۔ یہ سزائیں کافی حد تک سخت تو ہیں لیکن آبروریزی جیسے سنگین جرائم کیلئے تعین کردہ سزاؤں کے  برابر نہیں ہیں۔ تعزیرات پاکستان  (PPC) کی کئی اور شقوں میں انسانی تجارت  کی کچھ اور قسموں کو جرائم  کے زمرے میں لایا گیا ہےجن میں غلامی اور جسم فروشی کے  مقصد سے کسی شخص کی فروخت یاخرید شامل ہیں ۔ ان جرائم کیلئے زیادہ سے زیادہ سزائیں  سات سال سے عمر قید تک ہیں ۔ قومی سرحدوں سے ماورا جسم فروشی یا جبری مزدوری کیلئے انسانوں کی تجارت کے جرائم اور انسانوں کا غیر تجارتی لین دین جن میں انسانی سمگلنگ اور دھوکہ دہی پر مبنی بچوں کو گود لینے کے اقدامات   شامل ہیں ،انسانی تجارت   کی روک تھام اور کنٹرول سے متعلق آردننس (PACHTO) کے تحت جرم قرار دئے جا چکے ہیں اور ان کیلئے 7 سے 14 سال تک کی  سزا کا تعین کیا گیا ہے۔ PACHTO کیلئے تجویز کردہ سزائیں کافی سخت ہیں اور جنسی زیادتی جیسے سنگین  جرائم کیلئے تجویز کردہ سزاؤں کے  برابر ہیں۔   قرض کے عوض محنت  کے  سسٹم کی  (روک تھام) کے ایکٹ یعنی (BLSA) کے تحت قرض کےعوض جبری محنت  یا مزدوری کی  ممانعت ہے جس کی تجویز کردہ سزاؤں  میں  دو سے پانچ سال تک قید ،  اور جرمانہ یا دونوں سزائیں ایک ساتھ شامل ہیں ۔ صرف جرمانوں کی سزاؤں کو سخت سزا ئیں تصور نہیں کیا جاتا ۔2010 میں اختیارات کی تقسیم کے عمل کے تحت بعض وفاقی قوانین صرف اُس وقت صوبوں پر لاگو ہوتے ہیں جب تک صوبائی قوانین نافذ نہیں ہو جاتے اگرچہ بیشتر صوبے  محنت سے متعلق  اپنے قوانین   تیار کر چکے ہیں ۔دونوں قوانین بچوں کی جسم فروشی اور جبری مشقت کو جرم قرر دیتے ہیں ۔ پنجاب کا قانون تین سے سات سال قید کی سزا تجویز کرتا ہےجو کافی سخت ہیں لیکن دوسرے سنگین جرائم کی تجویز کردہ سزاؤں کے برابر نہیں ہیں ۔ سند ھ کا قانون پانچ سے دس سال قید کی سزا تجویز کرتا ہے، جو کافی سخت سزا ئیں ہیں اور دوسرے سنگین جرائم کے لیے تجویز کردہ سزاؤں کےبرابر ہیں۔  پنجاب اور صوبہ خیبر پختون خواہ نے گزشتہ رپورٹنگ کی مدت کے دوران  BLSA کو اختیار کر لیا تھا  اور جون 2016 میں سندھ نے بھی اسے اختیار کر لیا تھا۔جولائی 2016 میں پنجاب اور مارچ 2017 میں سندھ کی صوبائی حکومتوں نے  بچوں کی ملازمتوں پر پابندی کا قانون بنایا۔ دونوں قوانین بچوں کی جسم  فروشی اور جبری مزدوری دونوں کو جرائم  قرار دیتے ہیں ۔پنجاب کے قانون میں 3 سے 7 سال تک قید کی سزا تجویز کی گئی ہے جو مناسب طور پر سخت ہے۔ لیکن یہ دوسرے سنگین جرائم  کے لیے تجویز کردہ  سزاؤں کے ساتھ مطابقت نہیں رکھتی۔ ستمبر 2016 میں پنجاب نے بھی  ایک قانون منظور کیا  جس کے تحت 14 سال سے  کم عمر کے بچوں سے اینٹوں کے بھٹوں پر کام کرانے کو جرم قرار دیا گیا اور اس کے ساتھ ساتھ آجر اور ملازموں کے درمیان ایک ایسے  تحریری معاہدے کو ضروری قرار دیا گیا جس میں  معاوضہ، معاوضے کی پیشگی ادائیگی اور پیشگی طور پر ادا کئے جانے والے معاوضے کی واپسی کا شیڈول شامل ہونا بھی ضروری تھا۔ ان تحریری معاہدوں کو سرکاری انسپکٹر کے پاس بھیجنا بھی لازمی قرار دیا گیا۔ اگر بھٹے کے مالک اور ملازم کے درمیان تحریری  معاہدہ موجود نہیں تو پھر اسے جبری مشقت سمجھا جائے گا اور آجر کو BLSA کے تحت ذمے دار ٹھہرایا جائے گا۔ اس رپورٹ کو تیار کرنے والے عرصے کے دوران قومی اسمبلی اور سنیٹ دونوں نے ایک نئی قانون سازی کی جس کا مقصد انسانی سمگلنگ اور انسانوں کی تجارت  کے درمیان امتیاز کرنا اور انسانی تجارت  کی ہر قسم پر پابندی لگانا تھا۔ جب یہ رپورٹ تیار کی جا رہی تھی تو اس سلسلے میں تیار کئے گئے مسودات پر کمیٹی  نظر ثانی کر رہی تھی ۔حکومت نے بتایا کہ اُس نے 2016 میں PACHTO کے تحت 98 مبینہ انسانوں کی تجارت کرنے والوں  کے بارے میں چھان بین کی۔ 60 کے خلاف مقدمہ چلایا اور 25 کو قصوروار قرا دیا گیا جبکہ اس کے مقابلے میں 2015 میں 158 مبینہ  طور پر انسانوں کی تجارت کرنے والوں  کا پتہ لگایا گیا، 59 کے خلاف مقدمے قائم ہوئے اور 13 کو قصوروار پایا گیا۔ پالیسیوں میں امتیاز  کا تعین کرنے کی کوششوں کے باوجود قانون نافذ کرنے والے بعض عہدیداروں نے انسانی تجارت  اور مائگرینٹ  اسمگلنگ کے بارے میں اعدادوشمار پیش کرتے ہوئے ان دونوں جرائم میں مناسب انداز سے فرق نہیں کیا  اور ہوسکتا ہے کہ اُنہوں نے دونوں جرائم کے اعدادوشمار کے بارے میں رپورٹ کرتے ہوئے اس فرق کا لحاظ نہیں رکھا ہو کیونکہ PACHTO انسانی تجارت  اور اسمگلنگ دونوں کو جرم  قرار دیتا ہے۔ حکومت نے صوبائی تعزیرات کے تحت انسانی تجارت  کے واقعات  کی چھان بین کے بارے میں بھی بتایا اور قانونی چارہ جوئی اور قصوروار ٹھہرائے جانے والوں کے بارے میں خبر دی اور  دارالحکومت اسلام آباد کے علاقے (ICT) ، صوبہ سندھ اور بلوچستان نے بھی  پہلی بار مواد فراہم کیا۔مجموعی طور پر حکومت نے بتایا کہ عصمت فروشی کی خاطر انسانی تجارت  کی تفتیش ، قانونی چارہ جوئی اور قصور وار ثابت ہونے والے افراد کی تعداد میں اضافہ ہوا۔پنجاب صوبے نے  2016 میں عصمت فروشی کیلئے ٹریفکنگ کے 1241 واقعات کے بارے میں کی جانے والی چھان بین کی رپورٹ دی جبکہ 2015 میں 1291 واقعات رپورٹ ہوئے۔ پنجاب نے 2016 میں جنسی مقصد سے مبینہ طور پر  انسانی  تجارت کے 1779 مرتکب افراد کے خلاف قانونی  چارہ جوئی  کا آغاز کیا اور 119 افراد کو قصوروار ٹھہرایا جبکہ اس کےمقابلے میں 2015 میں 40 قصوروار سامنے آئے۔  خیبر پختون خواہ نے 2016 میں سیکس کیلئے انسانی تجارت  کے 55 واقعات کی چھان بین کے بارے میں بتایا جو 2015 کے 27 ایسے واقعات کے مقابلے میں ایک اضافہ تھا اور خیبر پختون خواہ نے 2016 میں 263 افراد کے خلاف کارروائی کی ۔ خیبر پختون خواہ نے 2016 میں  انسانی تجارت کرنے والے کسی  فرد کو سزا نہیں دلوائی اور یہی صورت حال 2015 میں بھی تھی۔  سندھ نے 2016 میں  پہلی مرتبہ معلومات فراہم کیں اورجنس کیلئے انسانی تجارت  کے 35 واقعات کی چھان بین کی گئی۔ 164 افراد کے خلاف سیکس ٹریفکرز کے طور پر قانونی کارروائی ہوئی لیکن کوئی قصوروار ثابت نہ ہو سکا۔ بلوچستان نے بھی  2016 میں پہلی بار اعداد و شمار فراہم کیے ،  انسانوں کی تجارت کے چھ واقعات کی تفتیش ، مبینہ طور پر چھ مرتکب افراد کے خلاف قانونی چارہ جوئی اور اس بارے میں  رپورٹ دی کہ کسی کو سزا نہیں ہوئی ۔ ICT نے بھی یعنی دارالحکومت اسلام آباد علاقہ جات نے بھی 2016 میں  پہلی مرتبہ معلومات فراہم کرتے ہوئے سیکس کیلئے انسانی تجارت  کے 22 واقعات کی چھان بین کے بارے میں بتایا۔ 108 مبینہ ٹریفکرز کے بارے میں قانونی کارروائی ہوئی لیکن  کسی کے خلاف جرم ثابت نہیں ہو سکا۔ آزا جموں و کشمیر اور گلگت بلتستان سمیت دونوں نیم خود مختار علاقوں نے 2015 میں انسانوں کی  تجارت  کرنے والوں  کے خلاف کوئی چھان بین نہیں کی اور  نہ ہی کسی کو سزا دلوائی لیکن  2016 میں اس سلسلےمیں پیش رفت  ہوئی جب آزاد جموں و کشمیر نے سیکس کیلئے انسانی تجارت  کے 12 واقعات کی چھان بین کی ۔ مبینہ19 ٹریفکرز کے خلاف قانونی چارہ جوئی ہوئی لیکن کوئی قصوروار سامنے نہیں آیا۔ گلگت بلتستان میں  سیکس ٹریفکرز کے خلاف  3 واقعات ہوئے، چار  مبینہ سیکس ٹریفکرز کے خلاف مقدمہ چلایااور  ایک مرتکب شخص کو سزا دلوائی گئی ۔
پاکستان میں جس بڑے پیمانے پر جبری اور قرض کےعوض  مزدوری  جاری ہےاُس کے مقابلے میں حکومت کی طرف سے قانون نافذ کرنے والی کارروائی بدستور ناکافی رہی۔  مجموعی طور پر صوبائی حکومتوں نے 2016 میں جبری مزدوری کے محض 16 واقعات کی چھان بین کے بارے میں رپورٹ دی جبکہ 2015 میں یہ تعداد 5 تھی۔ حکومت نے 2016 میں جبری مزدوری کے صرف 5 واقعات کے خلاف مقدمہ چلایا۔ ان واقعات میں مبینہ طور پر 21ٹریفکرز ملوث تھے جبکہ 2015 میں محض 4 واقعات کے خلاف عدالتی چارہ جوئی ہوئی۔ حکومت نے 2016 میں جبری مزدوری کیلئے کسی کے قصور وار ثابت نہ ہونے کے بارے میں بتایا جبکہ 2015 میں جبری مزدوری کے حوالےسے محض ایک کیس میں جرم ثابت ہو سکا۔پنجاب وہ واحد صوبہ تھا جس نے 2016 میں  قرض کی بنیاد پر جبری  مزدوری  کے خلاف قانونی کارروائی کرنے کی اطلاع دی۔ پنجاب کے حکام نے 16 واقعات کے خلاف چھان بین کرنے کی اطلاع دی۔ 12 ٹریفکرز کے خلاف مقدمہ چلایا اور BLSA کے تحت قرض کے عوض    مزدوری   لینے کے دس مرتکب افراد پر  پر فرد جرم عائد کی جبکہ گزشتہ بار جب رپورٹ مرتب ہوئی تو اس میں 15 واقعات کی چھان بین اور قانونی کارروائی کی گئی اور 7 افراد کو مجرم ٹھہرایا گیا۔ حکومت نے مجرم ٹھہرائے جانے والے کسی شخص کو سزا دینے کے بارے میں رپورٹ نہیں کیا۔  
وفاقی تحقیقاتی ایجنسی (FIA) کو رپورٹ کرنے اور انسانی تجارت  کے حوالے سے سرکاری ردعمل کو مربوط کرنے کا کام سونپا گیا باوجود اس کے کہ قومی سرحدوں سے ماورا  جرائم کے حوالے سے اس کا دائرہ اختیار  محدود ہے۔ بہرحال FIA نے انسانی تجارت کے انسداد سے متعلق وفاقی ، صوبائی اور مقامی سطح کی  اپنی 27  جوائنٹ   ٹاسک فورسز کے ذریعے  انسانی تجارت  اورا سمگلنگ کے واقعات کی تحقیقات کی۔ FIA کے نئے بھرتے ہونے والے عملے کی بنیادی تربیت میں انسانی تجارت  اور نقل مکانی اختیار کرنے والوں کی  اسمگلنگ کے بارے میں معلومات بھی شامل ہیں اور FIA  نے دونوں اقسام کے جرائم  میں فرق    کی وضاحت کےلیے 2016 میں اپنے 78 افسروں کی خصوصی تربیت کا اہتمام کیا ۔ رپورٹنگ کی مدت کے دوران پولیس اکادمی میں ٹریفکنگ کے بارے میں ایک خصوصی تربیت کا بھی اہتمام کیا گیا اور پولیس کی بنیادی تربیت میں انسانی تجارت  اور تعزیرات پاکستان  PPC کی متعلقہ شقوں کے بارے میں معلومات  بدستور شامل  رہیں۔ FIA نے یہ  اطلاع بھی  دی کہ غیر ملکی حکومتوں  یا بین الاقوامی اداروں کی طرف سے 2016 میں انسانی تجارت  کے خلاف منعقد کیے جانےوالے 11 تربیتی کورسز  میں  123 افسروں نے شرکت کی۔  FIA نے ان تربیتی کورسز میں معاونت فراہم کی۔
انسانوں کی تجارت میں    سرکاری ملی بھگت  بدستور ایک بڑی تشویش رہی ۔ بعض جاگیردار، زمینوں اور بھٹوں کے مالکان کا سیاسی جماعتوں سے گہرا تعلق موجود تھا یا ان کے پاس سرکاری عہدے موجود تھے اور   مبینہ طور پر اُنہوں نے قرض کے عوض جبری محنت  لینے میں اپنے ملوث ہونے کا تحفظ اپنا اثرورسوخ استعمال کرتے ہوئے کیا۔ بعض واقعات میں جب  قرض  سے بندھے جبری  مزدوروں نے فرار ہونے یا پھر قانونی مدد لینے کی کوشش کی تو پولیس نے اُنہیں  واپس اُن کے مالکوں کے سپرد کر دیا جن کے بارے میں یہ اطلاعات ہیں کہ اُنہوں نے مزدوروں اور اُن کے اہل خانہ کو اپنے نجی جیل خانوں میں قید کر لیا۔ غیر سرکاری تنظیموں نے خبر دی ہے کہ  قرض سے بندھی جبری  مزدوری  کے بعض ذمے داروں نے  اس سلسلے کے اپنے شکار افراد  کے خلاف جھوٹے الزامات دائر کیے  جن کے نتیجے میں اُنہیں گرفتار  کیا  گیا اور جیل میں ڈالا گیا  ۔ میڈیا نے  مئی 2016 میں اطلاع دی کہ قرض سے بندھے ایک مزدور  کے خلاف  جھوٹا مقدمہ درج کرنے پر پنجاب کے ایک پولیس افسر  کے خلاف  چھان بین کی ایک کارروائی ہوئی  اور بعد اذاں اسے ملازمت سے برطرف کر دیا گیا۔ پولیس کے بعض اہلکاروں نے انسانی تجارت  کے خلاف مبینہ طور پر صرف اُس وقت کارروائی کی جب میڈیا اور فعال کارکنوں  کی طرف سے دباؤ ڈالا گیا  اور دوسری رپورٹوں سے ظاہر ہوا  کہ پولیس نے عصمت فروشی کے جرائم  کو نظر انداز کرنے کیلئے رشوتیں لیں ، ممکن ہے ان میں سے بعض سیکس کیلئے انسانی تجارت  کے زمرے میں آتے ہوں۔نومبر 2016 میں گلگت بلتستان کی قانون ساز اسمبلی کے ارکان اور گلگت بلتستان کے سینئر عہدیداروں پر میڈیا رپورٹوں میں الزام لگایا گیا کہ وہ جنسی مقصد سے بچوں کی تجارت کرنے والے  ایک گروہ کے ساتھ ملوث تھے۔ اس رپورٹ کے شائع ہونے تک اس بارے میں چھان بین جاری تھی۔ جنوری 2017 میں اسلام آباد ہائی کورٹ کے ایک جج کو معطل کر دیا گیا اور اسے مبینہ طور پر ایک دس سالہ گھریلو ملازمہ پر تشدد کے الزام میں قانونی کارروائی کیلئے ایک زیریں عدالت کے سپرد کر دیا گیا۔ اس رپورٹ کے مرتب ہونے تک اس بارے میں چھان بین جاری تھی۔ اکتوبر  2016 میں امن مشن کیلئے تعینات ایک پاکستانی فوجی کو ایک بچے کے ساتھ جنسی زیادتی کیلئے مورد الزام ٹھہرایا گیا اور اس رپورٹ کی اشاعت تک اس مقدمے کے بارے میں چھان بین جاری تھی۔  
تحفظ
حکومت نے متاثرین کے تحفظ اور اعانت کیلئے ملی جلی کوششوں کا اظہار کیا۔پنجاب نے خواتین کو پناہ دینے کیلئے اپنا پہلا منظم مرکز قائم کیا اور سندھ نے خواتین کیلئے قائم پناہ گاہوں کے بجٹ میں اضافہ کر دیا۔ صوبائی حکومتوں نے شناخت کئے جانے والے متاثرین کی تعداد میں نمایاں کمی کا حوالہ  دیا اور اُن کی بحالی کی خدمات کیلئے بہت کم متاثرین کو بھیجنا جاری رکھا جو ناکافی تھا اور جس میں تسلسل کا فقدان رہا۔ حکومت نے تجارت  کا شکار ہونے والوں کی شناخت کیلئے ہوائی اڈوں اور سرحدی  گزرگاہوں  پر انسانی معیاری ضابطوں یعنی SOPs کے استعمال کی اطلاع دی۔ تاہم یہ معلوم نہیں ہو سکا کہ صوبائی عہدیداروں نے بھی شناخت کی کوششوں یا متاثرین کو حفاظتی سہولیات فراہم کرنے والے اداروں تک  پہنچانے کے لیے  ایسے SOPs کا ستعمال کیا یا  نہیں۔ FIA کے انسداد انسانی تجارت  یونٹ  نے 2016 میں 131 پاکستانی متاثرین کی شناخت کی اطلاع دی جن میں کوئی غیر ملکی شامل نہیں تھا جبکہ 2015 میں 104 پاکستانی متاثرین کی اطلاع ملی۔صوبائی پولیس نے 4,518 متاثرین کی شناخت کے بارے میں اطلاع دی جس میں 2,134خواتین، 2,184 مرد اور 200 بچے شامل ہیں۔یہ اعدادوشمار 2015 کے مقابلے میں کم ہیں جب ان کی تعداد 15,153 بتائی گئی تھی۔ حکومت نے   یہ نہیں بتایا کہ متاثرین کس قسم کی انسانی تجارت کا نشانہ بنے تھے اور نہ یہ کہ ان کا تعلق کن صوبوں سے تھا۔ SOPs کی غیر موجودگی یا پھر SOPs کی تربیت کے فقدان کی وجہ سے جزوی طور پر ممکن ہے کہ حکام نے سیکس کیلئے انسانی تجارت  کیلئے  اخلاقی جرائم کا الزام عائد کیا ہو اور غیر قانونی غیر ملکی افراد کو امیگریشن ضوابط کی خلاف ورزی کیلئے مورد الزام ٹھہرایا ہو۔ میڈیا اور غیر سرکاری تنظیموں نے قانون نافذ کرنے والے بعض اداروں پرانسانی تجارت  کی نشاندہی کرنے والے عوامل سے بے خبری اوراینٹوں کے بھٹوں اور زمینداروں کوقرض  سے بندھےجبری مزدوروں کے خلاف غلط جرائم عائد کرنے کی اجازت دینے کا الزام عائد کیا۔  
FIA نے خبر دی ہے کہ اُس نے 131 پاکستانی متاثرین کو شناخت کر کے  پناہ اور بحالی کی خاطر اُنہیں غیر سرکاری تنظیموں  کے سپرد کر دیا تاہم حکومت نے اطلاع  دی کہ صوبائی پولیس نے شناخت کئے جانے والے 4,518 متاثرین میں سے صرف 220 کو بحالی سروسز کے سپرد کیا۔ سول سوسائٹی نے  حکومت کی طرف سے کسی مدد کے بغیر   متاثرین کو سب سے زیادہ سہولتوں کی فراہمی جاری رکھی ۔    حکومت کے زیر انتظام ’’خواتین  کی  محفوظ پناہ گاہیں ‘‘ مختلف دشوار حالات میں خواتین کو دستیاب تھیں۔ ان میں انسانی تجارت  کاشکار ہونے والی خواتین بھی شامل تھیں۔ پنجاب نے اطلاع دی کہ صوبے میں خواتین کی تمام 36ضلعی پناہ گاہیں فعال تھیں جہاں 2016 میں 49 عورتوں کی مدد کی گئی اور انسانی تجارت  کے شکار 30 بچوں کو بھی مدد فراہم کی گئی۔صوبہ سندھ میں خواتین کی 5 پناہ گاہیں کام کر رہی تھیں اور 29 اضلاع کیلئے کام کرنے والی ان پناہ گاہوں کا بجٹ مالی سال 2015-16 میں 48.4 ملین روپوں، ($464,240) سے بڑھا کر 2016-2017 کے لیے65.7 ملین روپے  ($629,660)کر دیا گیا۔ صوبہ خیبر پختون خواہ  کے 26 اضلاع میں خواتین کیلئے 4 پناہ گاہیں اور بلوچستان میں ایک پناہ گاہ  تھی ۔ غیر سرکاری تنظیموں نے بتایا کہ ان میں سے بعض پناہ گاہوں  کی صورت حال جیل جیسی تھی اور حال ہی میں ان پناہ گاہوں میں موجود کچھ خواتین کو انسانوں کی تجارت کرنے والوں  نے جسم فروشی کیلئے مجبور کیا۔ مارچ 2017 میں  پنجاب نے تشدد کا شکار ہونے والی خواتین کیلئے اپنی پہلی  منظم  پناہ گاہ بنائی ۔یہاں رہائش کے علاوہ طبی اور نفسیاتی امداد بھی فراہم کی گئی جبکہ  قانونی  چارہ جوئی کی سہولیات ،  ، عدلیہ کے عہدیدار اور ایک عدالتی کمرہ بھی ان سہولتوں میں شامل رہا۔مبصروں نے بیان دیا کہ پاکستان بھر میں انسانی تجارت کے متاثرین کیلئے مخصوص چند ہی پناہ گاہیں  تھیں  جہاں  متاثرین کی سماجی، اقتصادی اور نفسیاتی ضروریات پوری کرنے کیلئے سہولتوں کا فقدان تھا۔
پنجاب، سندھ اور خیبر پختون خواہ میں بچوں کے تحفظ کیلئے  قائم صوبائی یونٹوں نے  استحصال اور مزدوری کیلئے ہدف بننے والے بچوں   کی  نشاندہی کی اور انہیں  غیر سرکاری تنطیموں اور حکومت کی نگرانی  کے لئے بھیجا۔ لڑکے سرکاری پناہ گاہوں تک رسائی کر سکتےتھے تاہم  18سال سے زائد  عمر کے مردوں کے لئے سرکاری فنڈ سے چلنے والی کوئی پناہ گاہ موجود نہیں تھی۔ نومبر 2016 میں بلوچستان نے ایک قانون منظور کرتے ہوئے بچوں کے تحفظ کیلئے ضلعی یونٹ قائم کئے  جنہیں  انسانی تجارت کے متاثرین سمیت  استحصال  کا شکار ہونے والے بچوں کو مناسب سرکاری سہولیات کی فراہمی  یقینی بنانے کی زمہ داری سونپی گئی۔پنجاب چائلڈ پروٹیکشن اینڈ ویلفیئر بیورو یا (CPWB) نے بچوں کے تحفظ کی پناہ گاہوں میں بچوں کو رکھا۔ CPWB نے بے گھر بچوں کی نشاندہی اور اندراج  کرنے کیلئے مراکز قائم کئے۔ 2016 میں ان مراکز نے 1,457 بھکاری بچوں کو ان سروسز کے سپرد کیا ۔ان میں سے 750 بچوں کو بچوں کےلیے قائم محفوظ  پناہ گاہوں میں بھیجا گیا ۔ حکام نے یہ نہیں بتایا کہ ان میں سے   کتنے بچے جبری   گداگری  کا نشانہ بنے تھے  ۔ CPWB نے گھریلو ملازمتیں کرنے والے 65 بچوں کو بھی  وہاں سے نکالا۔ خیبر پختون خواہ نے بے گھر بچوں کیلئے قائم  ایک ہزار بستروں کی ایک  پناہ گاہ کیلئے مسلسل فنڈز فراہم کیے اور اسےفعال رکھا۔
اکتوبر 2016 میں سندھ لیبر ڈپارٹمنٹ نے BLSA کے نفاذ کو یقینی بنانے کےلیے  اپنے 29 اضلاع کو قرض  سے بندھی جبری مزدوری   کی نگرانی کےلیے ضلعی نگرانی کمیٹیاں یعنی (DVCs) قائم کرنے کا حکم دیا  اور  ان سے    لیبر ڈپارٹمنٹ کو ماہانہ رپورٹیں ارسال نے کا تقاضا کیا ۔ رپورٹنگ  کرنے کے وقت کے دوران دو اضلاع نے DVCs قائم کیں اور میٹنگز بھی منعقد ہوئیں۔ پنجاب لیبر ڈپارٹمنٹ نے زیادتی کا آسانی سےنشانہ بننےوالے کارکنوں  اور  انیٹوں کے بھٹوں میں قرض سےبندھی جبری مزدوری کے خاتمے کے لیے جاری  پروگراموں کی فنڈنگ اور نفاذ جاری رکھا ، دونوں قسم کےیہ پروگرام قرض  کے عوض  جبری مزدوری سے متعلق نگرانی کی کمیٹیوں کی معاونت کرتے ہیں ۔  2016 میں صوبہ پنجاب نے اطلاع دی کہ DVCs کی 202 میٹنگز کا انعقاد ہوا۔ یہ معلوم نہیں ہوا  ہے کہ اس رپورٹ کے مرتب ہونے کے دوران خیبر پختون  خواہ میں BLSA کے تحت قائم  نگرانی کی  ڈسٹرکٹ کمیٹیاں  DVCs  فعال  تھیں یا نہیں ۔ پنجاب اور خیبر پختون خواہ صوبوں نے قرض سےجڑے ان جبری   مزدوروں کو قانونی مدد فراہم کی جنہوں نے مدد کی درخواست کی تھی  ۔قرض سے  بندھے وہ مزدور جو رہا ہوئے مگر جن کے پاس تمام  شناختی دستاویزات نہیں تھیں ، صحت کی نگہداشت  اور خوراک  کےلئے دی جانے والی امداد سمیت ، دوسری سرکاری سہولتیں حاصل نہیں کر سکے  اوربعض اوقات وہ اینٹوں  کے بھٹوں یا فارمز پر واپس  چلے گئے۔ اُن پر مزید قرض چڑھ گیا۔  ان بندھے ہوئے  مزدوروں کیلئے غیر سرکاری پناہ گاہیں دستیاب تھیں جن میں اُن کے پورے خاندانوں کو رکھا جاتا تھا۔ حکومت نے اطلاع دی کہ اُس نے متاثرین کو تحفظ فراہم کیا تاکہ وہ  چھان بین میں تعاون کرنے پر آمادہ ہو سکیں ۔ تاہم اس نے یہ نہیں بتایا کہ  اس نے  2016 میں کتنے افراد کو ایسا تحفظ فراہم کیا  اور یہ بھی واضح نہیں کہ تحفظ  کس تواتر سے دستیاب تھا  یا  وہ  کس حد تک کافی تھا۔۔ متاثرین نے اپنی  تجارت کرنے والوں  کے خلاف گواہی  دینے سے گریز کیا  کیونکہ اُنہیں اور اُن کے اہل خانہ کو تشدد کی دھمکیاں دی گئیں تھیں ۔ وزارت داخلہ غیر ملکی  متاثرین کو سپریم کورٹ کے وفاقی ریویو بورڈ کی طرف سے اُنہیں اُن کے ملک واپس بھجوانے کا فیصلہ آنے تک  انہیں  ملک میں رکنے کی اجازت دے سکتی تھی ۔ تاہم یہ واضح نہیں کہ آیا  ایسی پالیسی کے تحت ایسے لوگوں کو واپس بھجنے کیلئے  متبادل  قانونی اقدامات کی اجازت  تھی یا نہیں جہاں اُنہیں انتقامی کارروائی کا نشانہ بنائے جانے یا دیگر مشکل حالات  کا خدشہ ہو۔
روک تھام
حکومت نے انسانی تجارت  کی روک تھام کی کوششوں میں اضافہ کیا۔ دسمبر 2016 میں حکومت نے انسانوں کی تجارت  اور انسانی اسمگلنگ کے خلاف اپنی قومی حکمت عملی کے لائحہ عمل میں ترمیم کی اور اس میں 2020 تک توسیع کر دی اور اس سلسلے میں کی جانے والی کارروائیوں کے نظام الاوقات  بھی متعین کر دیے ہیں ۔ نومبر 2016 میں حکومت نے مسلح تنازعہ آرائی پر رائیٹس آف دی چائلڈ آپشنل پروٹوکول کے بارے میں اقوام متحدہ کے کنونشن کی توثیق کر دی جو دوسرے فرائض اور ذمے داریوں کے ساتھ ساتھ  حکومت  سے تقاضہ کرتا ہے کہ وہ غیر ریاستی مسلح گروپوں کی طرف سے بچوں کے استعمال یا بھرتی کی روک تھام کیلئے مناسب اقدامات کرے۔جولائی 2016 میں پنجاب   اور  مارچ 2017 میں سندھ کی حکومتوں نے قانون کی منظوری دی جس کے تحت بچوں کی  ملازمت پابندی لگائی گئی۔ دونوں صوبوں کے قوانین میں خاص طور مسلح تنازعات میں بچوں کی جبری  یا لازمی بھرتی کو غلامی کی شکل قرار دیتے ہوئے اس کی ممانعت کر دی گئی۔ FIA نے بتایا کہ صوبائی حکومتوں نے ترقی سے متعلق لیبر پروگراموں کیلئے مختص وسائل میں اضافہ کر دیا۔ ان میں سے کچھ قرض سے بندھی ہوئی جبری مزدوری  کی روک تھام کیلئے مخصوص تھے۔ اگرچہ ممکنہ طور پر ان وسائل کی تقسیم  کا کم سے کم  ایک  حصہ کئی برسوں تک پھیلا دیا گیا تھا۔ صوبہ خیبر پختون خواہ نے بچوں سے مزدوری اور قرض سے بندھی جبری  مزدوری  کی روک تھام کیلئے ایک پروگرام  کےلیے فنڈز  دئے اور اس پر عمل درآمد کیا ۔ پنجاب نے بچوں کی مزدوری اور  قرض سے جڑی  جبری  مزدوری  کی روک تھا م کے  اپنے کئی سالہ  پراجیکٹ کو مزید  اضلاع تک پھیلا دیا ۔ ۔ پنجاب نے اس کے علاوہ یہ بھی بتایا کہ 2016 میں اینٹوں کے بھٹوں پر 14 سال سے کم عمر کے بچوں سے مزدوری کو جرم قرار دینے  کا ایک قانون منظور کرنےکےبعد اس نے871  تفتیشی کارروائیاں ، 819  قانونی چارہ جوئیاں اور    بچوں  کی مزدوری کے قواعد  کی خلاف ورزی پر 24 افراد کو قصوروار  ٹھہرایا  اور اینٹوں کے بھٹوں پر کام کرنے والے تقریباً 79,000 بچوں  کی نشاندہی  کر کے  اُنہیں وہاں سے نکال کر اسکولوں میں داخل کروایا۔ پنجاب  نے  اینٹوں کے بھٹوں کے 3989 مالکان  کے خلاف لیبر قوانین کی پابندی نہ کرنے پر قانونی کارروائی کی ان  خلاف  ورزیوں میں   ادائیگی نہ کرنا  اوراجرتوں میں  سے غیر قانونی کٹوتی کرنا جیسے معاملا ت شامل تھے۔  پنجاب حکومت نے 51 لاکھ روپے کے جرمانے بھی کئے جو تقریباً 49,060 ڈالر کے مساوی ہیں۔صوبہ پنجاب میں ایک ہاٹ لائن بھی ؀قائم  کی گئی جس کے ذریعے اینٹوں کے بھٹوں پر بچوں کی مزدوری کے بارے میں رپورٹ کی جا سکتی تھی اور اینٹوں کے بھٹوں پر کام کرنے والوں اور اُن کے اہل خانہ کو شناختی کاغذات بھی جاری کئے گئے۔ اس وجہ سے وہ سرکاری سہولیات کے حصول کے حقدار ہو گئے اور ان کےلیےانسانی تجارت  کا شکار ہونے کے امکانات بھی کم ہو گئے۔ بلوچستان، خیبر پختون  خواہ، پنجاب اور سندھ کےصوبوں  نے بچوں کی مزدوری  اور محنت کی دوسری قسم کی بد ترین  زیادتیوں پر مرکوز  کثیر سالہ پروگراموں کےلیے فنڈز دیے اور ان  کا اطلاق کیا۔ سندھ نے دیہی علاقوں میں پیدائش کے اندراج میں اضافے کے لئے ایک بین الاقوامی تنظیم کے ساتھ شراکت داری کی  اور پنجاب نے اینٹوں کے بھٹوں پر کام کرنے والےکارکنوں  کیلئے پیدائش کے اندراج کےپروگرام پر عمل درآمد جاری رکھا۔ پنجاب کےمحکمہ محنت  نے اینٹوں کے بھٹوں پر کام کرنے والےکارکنوں  کو بلا سود قرضے دینے کا عمل جاری رکھا۔ جنوری 2017 میں لاہور ہائی کورٹ نے پنجاب حکومت کو ہدایت کی کہ وہ گھریلو ملازمین کیلئے ایک سرکاری پالیسی تیار کرے۔ FIA کے تحقیق اور تجزیے کے مرکز نے حکومت کی طرف سے انسانی تجارت  اور ا سمگلنگ کو روکنے کی کوششوں کے اعدادوشمار اور معلومات کےبارےمیں سہ ماہی  بنیاد پر  نیوز لیٹر جاری  کئے۔ 2016 میں پنجاب نے انسانی تجارت  اور ا سمگلنگ کے بارے میں  تمام کے تمام 36 اضلاع میں خواتین اور بچوں کیلئے آگاہی کی مہم چلائی۔ اس سلسلے میں سیمنارز کا اہتمام کیا گیا  اور اسکول کے بچوں میں اینٹوں کے  بھٹوں پر موجود قرض سےجڑی جبری مزدوری کے بارے میں  کتابچے تقسیم کئے گئے۔ 
امیگریشن  اور بیرون ملک ملازمتوں کے بیورو یعنی (BEOE) نے  ملازمتوں کے نجی پروموٹرز   کو لائسنس جاری کرتے ہوئے  اور ایسے تارکین وطن کی نگراتی کرتے ہوئے جو خود اپنے انتظامات کے تحت بیرون ملک منتقل ہوئے، بیرون ملک نقل مکانی کا جائزہ لیا۔ 1979 کا امیگریشن آرڈننس بے ضابطہ اور غیر رجسٹر شدہ ذیلی ایجنٹوں کے  کردار کی ممانعت کرتا ہے؛ تاہم  ذیلی  کارندے  بغیر کسی تادیبی کاروائی  کے زیادہ  تر  اپنا کام  کرتے رہے۔حکومت نے لائسنس شدہ ملازمت فراہم کرنے والے پروموٹروں کو تارکین وطن سے اپنی خدمات کیلئے فیس  وصول کرنے اور بیرون ملک ملازمت حاصل کرنے والے کارکنوں کو  اپنی ملازمت کے حصول کے سلسلے میں تمام تر اخراجات خود  ادا کرنے کی اجازت دی ۔  اگرچہ حکومت نے ہدایت کی کہ  ترک وطن کرنے والے کارکنوں کو ان تمام اخراجات کی رسید جاری کی جائے لیکن حکومت نے اخراجات کی کوئی حد مقرر نہیں کی اور BEOE  نے ترک وطن کرنے والےکارکنوں  کی رسیدوں کا تسلسل کے ساتھ جائزہ نہیں لیا ہے۔ 2016 میں ایک بین الاقوامی تنظیم کی  طرف سے کی جانے والی تحقیق سے معلوم ہوا کہ سعودی عرب اور متحدہ عرب امارات میں ملازمت کےلیےپاکستانی کارکنوں کےاٹھنے والےاخراجات کا 80  فیصد سےزیادہ  حصہ  بہت  زیادہ  ویزہ فیس  کا نتیجہ تھا۔  کام کرنے والے 80 فیصد ملازمین کے اخراجات بہت زیادہ ویزہ فیس کا نتیجہ تھے۔   BEOE ترک وطن کر کے ملازمت اختیار  کرنے والوں کیلئے روانہ ہونے سے قبل اپنے سات دفتروں میں سے کسی ایک میں بریفنگ  سیشن میں شرکت کو لازمی قرار دیتی ہےجس میں باقی چیزوں کے علاوہ یہ بھی بتایا جاتا ہے کہ مشکلات پیش آنے کی صورت میں کیا کرنا چاہئیے۔ تاہم مبصرین زور دے کر کہتے ہیں کہ حکومت نے اس کے  باوجود  کہ بہت سے بیرون ملک ملازمت اختیار کرنے ولے  کارکن انسانی تجارت کا شکار  ہوتے ہی، ترک وطن کرنے والوں کو انسانی تجارت  کے بارے میں مطلع  کرنے کے لیے  خاطر خواہ اقدامات نہیں کئے۔   فروری 2017 میں حکومت نے اعلان کیا کہ اُس نے پاکستان میں رہائش پزیر 14 لاکھ  رجسٹرڈ افغان پناہ گزینوں   کی پاکستان میں قیام کی مدت میں  31 دسمبر، 2017 تک توسیع کر دی  ہے۔ تاہم رپورٹ کرنے کی مدت کے دوران پاکستان میں ایسی اطلاعات ملیں کہ  پاکستان کے صوبائی  حکام  ، پولیس اور میزبان برادریوں نے اُن کو ہراساں کیا  اور زبردستی اُن سے پیسے لیے۔ میڈیا نے اطلاع دی کہ شناختی کاغذات نہ رکھنے والے کچھ افغان  شہری جو  پاکستانی حکام کی جانب سے  مبینہ دھمکیوں کی وجہ سے  افغانستان واپس گئے،ا نہیں پاکستان سے واپس افغانستان آنے کے سفری  اخراجات ادا  کرنے کی سکت نہ رکھنے  کے باعث    افغانستان کے اینٹوں کے بھٹوں میں قرض سے جڑی  جبری  مزدوری کرنا پڑی۔حکومت نےجسم  فروشی کے گاہکوں اور قحبہ خانوں کے مالکان کی گرفتاری کے ذریعے کمرشل بنیاد پر جنسی  سر گرمیوں  کی مانگ کو  کم کر دیا ہے۔  تاہم حکومت نے  جبری مشقت  کی مانگ کم کرنے کیلئے کوئی اقدامات نہیں کئے۔  حکومت نے سفارتی عملے اور امن  مشن کیلئےکام کرنے والوں کو  انسانی تجارت  کے خلاف تربیت فراہم کی  ہے۔ پاکستان 2000 UN TIP پروٹوکول میں  کوئی فریق  نہیں ہے۔
انسانی تجارت کا خاکہ
جیسا کے گزشتہ پانچ سال کے دوران رپورٹ کیا گیا ہے، پاکستان مردوں ، عورتوں اور بچوں کی  جبری مشقت اور جنس کیلئے انسانی تجارت   کے حوالے سے  ایک ایسا ملک ہے جو اس کام کیلئے منبع، راہداری اور منزل بنتا ہے۔ اس ملک کا انسانی تجارت  کے حوالے سے سب سے بڑا مسئلہ قرض سے بندھی ہوئی مزدوری ہے جس میں کسی کارکن کی جانب سے ملازمت کی شرائط کے تحت لیا جانے والے ابتدائی قرض کا استحصال  کیا جاتا ہے اور بالآخر اُس شخص کے اہل  خانہ  کو بھی اس قرضے کے حوالے سے پابند کر دیا جاتا ہے۔ کبھی کبھی ایسی صورت حال کئی نسلوں تک جاری رہتی ہے۔ قرض سےبندھی ہوئی مزدوری  کا ارتکاز سندھ اور پنجاب میں ہے لیکن یہ بلوچستان اور خیبر پختون خواہ میں بھی جاری ہے جو عام طور پر زراعت اور اینٹوں کے بھٹوں میں ہوتی  ہے تاہم کسی قدر کم سطح پر ماہی گیری، کان کنی، دستکاری  اور قالین بافی میں  بھی ہوتی ہے۔سیاسی جماعتوں سے وابستہ کچھ جاگیر دار اور اینٹوں کے بھٹوں کے مالک، قرض سے بندھی ہوئی مزدوری  میں ملوث ہونے کے حوالے سے خود کو بچانے کیلئے اپنا اثرورسوخ استعمال کرتے ہیں۔بچوں کو خریدا، بیچا، کرائے پر دیا جاتا ہے یا پھر اُنہیں اغوا کر کے بھکاریوں کے منظم گروہوں  میں شامل کر دیا جاتا ہے، گھریلو ملازمت، چھوٹی دکانوں، اینٹوں کے بھٹوں  اورجنس کے دھندے  کیلئے استعمال کیا جاتا ہے۔ بھکاریوں کے  سرغنے بعض اوقات زیادہ پیسے کمانے کی خاطر بچوں کو اپاہج بنا دیتے ہیں۔غیر  سرکاری تنظیمیں بتاتی ہیں کہ  لڑکوں کو  ہوٹلوں، ٹرک  کے اڈوں ، بس سٹیشنوں اور خانقاہوں کے آس پاس  جنس کے دھندے کےلیےاستعمال  کیا جاتا ہے۔غیر قانونی لیبر ایجنٹ بچوں کو ملازمت دلوانے کے لیے  اُن کے والدین سے بھرتی کی  بھاری رقمیں بٹورتے ہیں اور ان بچوں میں سے کچھ جبری مشقت اور جنسی دھندے کا شکار ہو جاتے ہیں۔ انسانی تجارت  کے ماہرین بتاتے ہیں کہ عورتوں، لڑکیوں اور LGBT افرادکا  جنس کے دھندےکے ایک منظم سسٹم کے تحت   استحصال کیا جاتا ہے جن میں متاثرین کو  حقیقی بازاروں میں فروخت کے لیے بھی پیش کیا جاتا ہے۔  مبصرین کے مطابق پولیس رشوت لے کر عمومی طور پر جسم فروشی کے دھندے کو نظر انداز کر دیتی ہے اور ایسے افراد میں جنس کے لئے انسانی تجارت  کے شکار لوگ بھی ہو سکتے ہیں۔عورتوں اور لڑکیوں کو زبردستی شادی کیلئے فروخت کیا جاتا ہے؛ بعض مثالوں میں اُن کے نئے ’’شوہر‘‘ اُنہیں ایران اور افغانستان میں جسم فروشی کیلئے استعمال کرتے ہیں۔کچھ دوسری مثالوں میں جن میں کچھ منظم ماورائے انصاف عدالتیں بھی ملوث ہیں، لڑکیوں کو ذاتی جائیداد سمجھ کر قرض چکانے یا تنازعات کے حل کی خاطر بیچ دیا جاتا ہے۔ غیر ریاستی عسکریت پسند گروپ بچوں کو اغوا کرتے ہیں، غریب والدین سے اُن کے بچے پیسوں کے عوض خرید لیتے ہیں یا والدین کو دھونس یا پھر جعلی وعدوں کے ذریعے اپنے بچے اُن کے حوالے کرنےپر مجبور کرتے ہیں۔ یہ عسکریت پسند گروپ بچوں کو پاکستان اور افغانستان میں جاسوسی پر مجبور کرتے ہیں ۔پاکستان میں قدرتی آفات اور اندرون ملک فوجی کارروائیوں کی وجہ سے اندرون ملک بے گھر ہونے والےافراد  کی   بڑی تعداد  انسانی تجارت  کا شکار ہو سکتی ہے۔

